Богоявления на  литургии
Антифон  1,  глас  1:
Во исхо́де Изра́илеве от Еги́пта,/ до́му Иа́ковля из люде́й ва́рвар./ Моли́твами  Богоро́дицы,/ Спа́се,  спаси́  нас.
Бысть Иуде́я святы́ня Его́,/ Изра́иль о́бласть Его́./ Моли́твами Богоро́дицы,/ Спа́се, спаси́ нас.
Мо́ре ви́де и побеже́,/ Иорда́н возврати́ся вспять./ Моли́твами  Богоро́дицы,/ Спа́се, спаси́  нас.
Что ти есть, мо́ре, я́ко побе́гло еси́?/ И тебе́, Иорда́не, я́ко возврати́лся еси́ вспять?/ Моли́твами  Богоро́дицы,/ Спа́се,  спаси́  нас.
Сла́ва,/ и ны́не:/ Моли́твами  Богоро́дицы,/ Спа́се,  спаси́  нас. 
Антифон  2,    глас  2:
Возлюби́х, я́ко услы́шит Госпо́дь/ глас моле́ния моего́./ Спаси́ ны, Сы́не Бо́жий,/ во Иорда́не крести́выйся, пою́щия Ти\ аллилу́ия.
Яко приклони́ у́хо Свое́ мне,/ и во дни моя́ призову́./ Спаси́ ны, Сы́не Бо́жий,/ во Иорда́не крести́выйся, пою́щия Ти\ аллилу́ия.
Объя́ша мя боле́зни сме́ртныя, беды́ а́довы обрето́ша мя,/ скорбь и боле́знь обрето́х и Имя Госпо́дне призва́х./ Спаси́ ны, Сы́не Бо́жий,/ во Иорда́не крести́выйся, пою́щия Ти\ аллилу́ия.
Ми́лостив Госпо́дь и пра́веден,/ и Бог наш ми́лует./ Спаси́ ны, Сы́не Бо́жий,/ во Иорда́не крести́выйся, пою́щия Ти\ аллилу́ия.
Сла́ва,  и  ны́не: Единоро́дный  Сы́не:
Антифон  3,  глас  1:
Испове́дайтеся Го́сподеви, я́ко Благ,/ я́ко в век ми́лость Его́.
Да рече́т у́бо дом Изра́илев:/ я́ко Благ, я́ко в  век ми́лость Его́.
Да рече́т у́бо дом Ааро́нь:/ я́ко Благ, я́ко в век ми́лость Его́.
Да реку́т у́бо вси, боя́щиися Го́спода:/ я́ко Благ, я́ко в век ми́лость Его́.
